
Suxestión ao Concello de Carnota de a posibilidade de elevar unha consulta á Xunta 
Consultiva en materia de Ordenación do Territorio e Urbanismo respecto da posibilidade de 
atender a solicitude das persoas reclamantes 

 
 

 

 

Santiago de Compostela, 21 de xullo de 2025 

Sr. alcalde. 

Ante esta institución, mediante escrito de queixa, compareceu solicitando a nosa 
intervención XXX e XXX en desacordo polo impedimento, por parte dese Concello, de 
autorizar o remate dunha terraza realizada nunha vivenda unifamiliar en Caldebarcos. 

          ANTECEDENTES 

Admitiuse a trámite e requiriuse informe dese Concello que o achegou. En base 
ao antedito informe, con data 27 de maio deste ano se ditou conclusión do presente 
expediente. 

Con posterioridade os interesados solicitaron re apertura do expediente 
achegando documentación en relación a outras edificacións de Caldebarcos nos que se tiña 
realizado unha obra de arranxo ou rehabilitación e se tiña autorizado ou legalizado a terraza. 

En concreto refírense a edificacións dun hotel en cuxos planos do proxecto 
básico non aparecía a terraza -si na Memoria- e no ano 2021 inclúense unha serie de 
modificacións introducidas ao longo da obra. Refírense, tamén, a varias terrazas particulares 
en Caldebarcos nas que nestes anos pasados se autorizaron peches de terrazas, cambios nos 
peches, cambios no solo, apertura de fiestras e portas, portas nos garaxes, cobertura das 
mesmas. Achegan fotografías e planos. 

Achegan copia do informe realizado polo autor das NN.SS. do Concello . 

Requirido informe dese Concello, na resposta municipal reitérase o exposto nos 
anteriores informes indicando que non se autorizou ningunha autorización idéntica 

(conversión de teito con faldóns inclinados en cuberta plana) á dos reclamantes. Que os 
mesmos non acudiron ao Xulgado nin denunciaron outras licenzas. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

PRIMEIRA.- Do exposto no escrito de queixa dedúcese que existe un desacordo entre os 
reclamantes e o Concello de Carnota na interpretación das NNSS municipais, en concreto 
respecto á execución dunha terraza cuberta na edificación que están rehabilitando. O 
Concello paralizou as obras a resultas dunha denuncia e tramitou o procedemento de 
reposición da legalidade outorgándolle audiencia aos titulares da construción en varia 
ocasións. 

SEGUNDA.- As persoas interesadas neste expediente expoñen, fundamentalmente, tres 
argumentos: 

- Por unha banda que o Concello non lles autoriza obras que si se permiten noutras 
parroquias do municipio e mesmo en Caldebarcos 

- Que a obra proposta se axusta ás determinacións contidas nas Normas Subsidiarias, 
achegando un informe elaborado por un dos autores das mesmas para respaldar este 
argumento. 

- Que o Concello sinala que non ten efectividade a primeira comunicación previa pero sen 
indicar en que norma autonómica se apoia para esixir que todas as actuacións se encadren 
na mesma comunicación previa. 

Pola súa banda o Concello, esencialmente, indica que: 

- Na edificación obxecto da queixa solo poden realizarse nela obras de 
rehabilitación e mantemento dado que non cumpre cos requisitos mínimos esixidos 
para edificación nesa parcela: parcela    mínima,    ocupación, edificabilidade e  
distancia  a  lindeiros.  

- As obras autorizadas na comunicación previa non incluían unha terraza cuberta 
que tampouco pode ser autorizada, segundo a interpretación municipal das NNSS do 
Concello. 

- A primeira comunicación previa perdeu efectividade ao non incluír obras que 
logo se realizaron e que deben ser legalizadas por canto a comunicación debe incluír 
todas as obras a realizar nun mesmo inmoble. 

TERCEIRA.- As Normas Subsidiarias (ou complementarias) do planeamento, son aqueles 
instrumentos alternativosaos Plans Xerais de Ordenación Municipal, cun contido mínimo que 
permite a aprobación de plan de desenvolvemento. A súa función é o de completar o Plan 
Xeral ou substituílo, isto é, servir como norma urbanística aplicable naqueles municipios que 
non conten con Plan Xeral de Ordenación Urbana ou Municipal en vigor. 

O Concello de Carnota aprobou o 8 de xuño de 1996 as Normas Subsidiarias que rexen o 
planeamento municipal. Ditas normas, segundo figura na propia web municipal, foron 
redactadas pola empresa Consultora Galega, e participaron na súa elaboración un grupo de 
profesionais entre os cales figuraba JCPR, autor dun dos informes achegados como alegación 
ao Concello. Segundo a interpretación que fai das NNSS o señor JCPR, as obras da terraza 
obxecto desta queixa poderían atopar amparo na norma municipal vixente, opinión que non 
é compartida polos responsables municipais. 

Esencialmente, o autor expón o seguinte no informe achegado polos interesados: 

.- Que o concepto de terraza, aínda que non figura como tal nas Normas redactadas e 
aprobadas por ese Concello, si teñen acubillo nas mesmas dado que aparecen nomeadas e 
incluídas nas anteditas NN.SS. en distintos apartados: no de proteccións, parámetros 
exteriores.. 

.- Que na redacción das Normas dedúcese que non están permitidas as terrazas descubertas 
pero si as cubertas 

.- Que na Ordenanza 3 de Edificación Extensiva non se atoparon outras determinacións 
referentes ás terrazas.  

.- Que no Plan Básico Autonómico si están permitidas as cubertas planas; sen embargo, ao 
ser máis restritivo o contido das Normas Subsidiarias prevalecen, non estando permitidas. 

.- Que nas NNSS non está regulado o volume das terrazas, logo é de aplicación o artigo 64 do 
Decreto 143/2016, de 22 de setembro,  polo que se aproba o Regulamento da Lei 2/2016 do 
Solo de Galicia no que se dispón que as terrazas cubertas computarán nun 50% da súa 
superficie agás estean cubertas por tres ou catro ventos que computarán o 100%. 

.- Que no Anexo I do Regulamento antedito figuran unha serie de aclaracións arredor da 
consideración do volume nas terrazas onde se aclara que os peches con elementos lixeiros 
desmontables non computan edificabilidade. E que, con base nesta aclaración, poderíase 
levar a cabo un peche destas características que permitira a legalización da terraza. 

CUARTA. Os concellos teñen as competencias de planeamento, xestión, execución e 
disciplina urbanística, protección do patrimonio histórico, promoción e xestión da vivenda 
de protección pública, con criterios de sustentabilidade financeira, e conservación e 
rehabilitación da edificación, salvo que estean expresamente atribuídas a outras 
administracións, tal e como dispón o artigo 12 da Lei 2/2016, do 10 de febreiro, do solo de 
Galicia. Para exercer estas funcións contan co persoal municipal correspondente, 
responsable polo tanto, da xestión e tramitación dos expedientes urbanísticos, así como da 
interpretación das normas e inspección da legalidade. 

Certo é que os municipios poden requirir asesoramento externo, ben a outras 
administracións ou ben a empresas privadas ou mesmo constituír órganos de carácter 
técnico que adopten instrucións sobre a interpretación e aplicación da normativa municipal, 
tal e como se expón no Auto do Tribunal Supremo do 6 de abril de 2022 (Recurso de 
Casación núm. 8701/2021).  

O 23 de marzo de 2022 o DOG publica o Decreto 36/2022, do 10 de marzo, polo que se crea 
e regula a Xunta Consultiva en materia de Ordenación do Territorio e Urbanismo, organismo 
previsto na disposición adicional cuarta da Lei 2/2016, do 10 de febreiro, do solo de Galicia, 
orientado ao asesoramento e interpretación sobre a aplicación da normativa vixente nestas 
dúas materias, o territorio e o urbanismo. 

No artigo 15 do Decreto 36/2022, do 10 de marzo disponse quen pode solicitar informes a 
esta Xunta Consultiva e no seu punto b) indica que poden ser solicitados polas persoas 
titulares da alcaldía ou presidencia das entidades locais de Galicia.  

QUINTA. O artigo 61.1.o) da Lei 5/1997, do 22 de xullo, de Administración Local de Galicia 
sinala que na Alcaldía recae a competencia para outorgar licenzas. O procedemento de 
tramitación das mesmas ven regulado polos artigos 143 e seguintes da Lei 2/2016, do 10 de 
febreiro, do solo de Galicia. 

O artigo 360 do Decreto 143/2016, do 22 de setembro, polo que se aproba o Regulamento 
da Lei 2/2016, do 10 de febreiro, do solo de Galicia expón que “A comunicación previa en 
materia de urbanismo é o documento no que a persoa interesada pon en coñecemento da 
Administración municipal que reúne os requisitos para realizar un acto de transformación, 
construción, edificación e uso do chan ou do subsolo que non está suxeito a licenza 

municipal e, en todo caso, os que así se establezan nas leis.”. Así mesmo, enuncia todas as 
actuacións sometidas a este procedemento. 

O punto 4) do mesmo artigo aclara que cando se queiran realizar diversas actuacións 
relacionadas coa mesma edificación ou inmoble, presentarase unha única comunicación 
previa. Da documentación achegada por vostedes dedúcese que na comunicación previa 
presentada diante do Concello recollíanse as seguintes obras: 

- Repicar, lavar a encintar a fachada frontal da vivenda para posterior encintado 
con morteiro marrón 

- Cambio de carpinterías antigas por novas de pvc 
- Cambio da tella existente por tella nova 
- Saneamento do chan da vivenda 
- Baño completo 
- Conexión rede saneamento 
- Substitución da instalación eléctrica existente 

Con posterioridade incorporáronse aquelas actuacións que excedían as enumeradas 
anteriormente, de aí que se sinalase a necesidade de incluír todas as obras na mesma 
comunicación. 

SEXTA. No presente caso, o técnico responsable de informar o proxecto de rehabilitación fai 
unha interpretación motivada das NNSS concluíndo que nesta parcela en concreto, dadas as 
súas características, solo son posibles obras de rehabilitación e mellora, sen ter cabida a 
construción dunha terraza cuberta porque modificaría os parámetros urbanísticos 
anteriores.  

Por outra banda hai outra interpretación por parte doutros profesionais, en concreto por 
parte das persoas que redactaron as NN.SS. nas que se basea precisamente o informe 
municipal rexeitando a posible legalización do espazo obxecto da controversia. 

Con todo, hai que salientar que non se aprecia, no presente expediente, actuación algunha 
da administración que precise supervisión dado que esta actuou dentro das súas 
competencias e atendendo á normativa vixente. Hai unha controversia derivada da distinta 
interpretación que fan dous profesionais dunha mesma norma. 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a ese Concello a seguinte suxestión: 

Avaliar, dentro da súa capacidade organizativa e das competencias coas que conta, a 
posibilidade de elevar unha consulta á Xunta Consultiva en materia de Ordenación do 
Territorio e Urbanismo respecto da posibilidade de atender a solicitude da persoa 
reclamante neste expediente. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de 
Galicia, dará conta do número e tipos de queixa presentadas; daquelas que foron rexeitadas 
e as súas causas, así como das que foron obxecto de investigación e o seu resultado, con 
especificación das suxestións ou recomendacións admitidas pola administración pública 
galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 
 

 


